
ISH BILAN BANDLIKNING 
IJTIMOIY-IQTISODIY MOHIYATI 
VA UNING TURLARI
Zokirjonova Feruza
Toshkent davlat sharqshunoslik universiteti mustaqil izlanuvchisi 
ORCID: 0009-0005-6190-1296

Annotatsiya. Ish bilan bandlikning ijtimoiy-iqtisodiy mohiyati klassik, neoklassik, keynschilik, institutsional 
hamda zamonaviy mehnat bozori nazariyalari asosida tadqiq etilgan. Ish bilan bandlikning iqtisodiy o‘sishni 
ta’minlash, inson kapitalini ro‘yobga chiqarish, aholi daromadlarini shakllantirish, kambag‘allikni qisqartirish 
va ijtimoiy barqarorlikni mustahkamlashdagi o‘rni yoritilgan. Bandlik shakllari huquqiy rasmiylashtirilishi, ish 
vaqti, mehnat munosabatlarining davomiyligi, iqtisodiyot tarmoqlari, ish joyining hududiy joylashuvi hamda 
raqamli texnologiyalardan foydalanish darajasiga ko‘ra tizimlashtirilgan. To‘liq, samarali va maqbul bandlik 
tushunchalarining o‘zaro farqlari, shuningdek, norasmiy, nostandart, platformaviy, masofaviy hamda o‘zini o‘zi 
band qilish shakllarining o‘ziga xos xususiyatlari asoslab berilgan. Tadqiqot natijalari asosida inson kapitali, 
munosib mehnat, ijtimoiy himoya va mehnat unumdorligi mezonlarini o‘zida mujassam etgan takomillashtirilgan 
mualliflik ta’rifi ishlab chiqilgan. Shuningdek, O‘zbekiston Respublikasida bandlik siyosatini takomillashtirishga 
qaratilgan ilmiy takliflar va amaliy tavsiyalar ishlab chiqilgan.

Kalit so‘zlar: ish bilan bandlik, mehnat bozori, ishchi kuchi, to‘liq bandlik, samarali bandlik, maqbul bandlik, 
norasmiy bandlik, nostandart bandlik, o‘zini o‘zi band qilish, platformaviy bandlik, masofaviy ish, munosib 
mehnat.

Аннотация. Социально-экономическая сущность занятости исследована на основе классической, 
неоклассической, кейнсианской, институциональной и современной теорий рынка труда. Раскрыта роль 
занятости в обеспечении экономического роста, реализации человеческого капитала, формировании 
доходов населения, сокращении бедности и укреплении социальной стабильности. Формы занятости 
систематизированы по критериям правового оформления, продолжительности рабочего времени и 
трудовых отношений, секторам экономики, территориальному размещению рабочего места, а также 
степени использования цифровых технологий. Обоснованы различия между полной, эффективной 
и рациональной занятостью, а также раскрыты особенности неформальной, нестандартной, 
платформенной, дистанционной занятости и самозанятости. По результатам исследования предложено 
усовершенствованное авторское определение занятости, объединяющее критерии производительности 
труда, достойного труда, человеческого капитала и социальной защиты. Разработаны научные 
предложения и практические рекомендации по совершенствованию политики занятости в Республике 
Узбекистан.

Ключевые слова: занятость, рынок труда, рабочая сила, полная занятость, эффективная 
занятость, рациональная занятость, неформальная занятость, нестандартная занятость, самозанятость, 
платформенная занятость, дистанционная работа, достойный труд.

Abstract. The socio-economic essence of employment is examined on the basis of classical, neoclassical, 
Keynesian, institutional, and contemporary labour-market theories. The role of employment in promoting 
economic growth, enhancing human capital, generating household income, reducing poverty, and strengthening 
social stability is substantiated. Forms of employment are classified according to legal status, working time, 
duration of labour relations, economic sectors, territorial location of the workplace, and the degree of digital 
technology adoption. The distinctions among full, productive, and rational employment are clarified, while the 
specific features of informal, non-standard, platform-based, remote, and self-employment are identified. Based 
on the research findings, an improved authorial definition of employment integrating labour productivity, decent 
work, human capital, and social protection is proposed. Scientific proposals and practical recommendations 
aimed at improving employment policy in the Republic of Uzbekistan are also developed.

Keywords: employment, labour market, labour force, full employment, productive employment, rational 
employment, informal employment, non-standard employment, self-employment, platform employment, remote 
work, decent work.

K I R I S H
Ish bilan bandlik jamiyat iqtisodiy salohiyatidan foydalanish, aholi daromadlarini shakllantirish va ijtimoiy 

barqarorlikni ta’minlashning asosiy mexanizmlaridan biridir. Mehnatga layoqatli aholining ishlab chiqarish va 
xizmat ko‘rsatish faoliyatida ishtirok etishi, bir tomondan, yalpi ichki mahsulot yaratilishini ta’minlasa, ikkinchi 
tomondan, insonning moddiy, kasbiy va ijtimoiy ehtiyojlarini qondiradi.

Bandlik masalasi faqat ish o‘rinlari soni bilan chegaralanmaydi. Zamonaviy sharoitda yaratilayotgan ish 
o‘rinlarining sifati, barqarorligi, mehnat unumdorligi, daromadlilik darajasi, xavfsizligi, ijtimoiy himoya bilan 
qamrab olinishi hamda xodimning kasbiy rivojlanishiga ko‘maklashishi muhim ahamiyat kasb etadi. Shu 
sababli bandlikni faqat miqdoriy ko‘rsatkich sifatida emas, balki iqtisodiy, ijtimoiy, huquqiy va institutsional 
munosabatlarni o‘zida mujassam etgan murakkab tizim sifatida o‘rganish talab etiladi.

Xalqaro mehnat tashkilotining 19-Xalqaro mehnat statistiklari konferensiyasi standartlariga ko‘ra, ishchi 
kuchi band va ishsiz shaxslar yig‘indisidan iborat. Bandlik esa haq yoki foyda olish maqsadida tovarlar ishlab 
chiqarish yoxud xizmatlar ko‘rsatishda ishtirok etishni ifodalaydi. Mazkur yondashuv bandlikni haq to‘lanadigan 
mehnat bilan bog‘laydi va uni mehnat faoliyatining boshqa shakllaridan ajratadi1. 

O‘zbekiston Respublikasining 2020-yil 20-oktabrdagi «Aholi bandligi to‘g‘risida»gi O‘RQ-642-son2 Qonunida 
bandlik fuqarolarning qonunchilikda taqiqlanmagan, o‘z shaxsiy va ijtimoiy ehtiyojlarini qondirish bilan bog‘liq 
hamda ularga ish haqi yoki mehnat daromadi keltiradigan faoliyati sifatida huquqiy jihatdan belgilangan.

O‘zbekiston Respublikasining milliy qonunchiligida ish bilan bandlik «ish bilan ta’minlanish» ma’nosida 
talqin etiladi. Ya’ni, «ish bilan ta’minlanish fuqarolarning qonun hujjatlariga zid kelmaydigan, o‘z shaxsiy va 
ijtimoiy ehtiyojlarini qondirish bilan bog‘liq bo‘lgan hamda ularga ish haqi (mehnat daromadi) keltiradigan 
faoliyatidir».

Raqamlashtirish, sun’iy intellekt, masofaviy mehnat va raqamli platformalarning kengayishi bandlikning 
an’anaviy chegaralarini o‘zgartirmoqda. Endilikda xodimning bitta ish beruvchiga, doimiy ish joyiga va qat’iy ish 
vaqtiga bog‘liqligi kamayib, moslashuvchan, loyihaviy va platformaviy bandlik shakllari rivojlanmoqda. Ushbu 
jarayon mehnat bozorining inklyuzivligini oshirish bilan bir qatorda, ijtimoiy himoyani yanada takomillashtirish, 
daromadlar barqarorligini mustahkamlash hamda mehnat munosabatlarini yanada tartibga solish zaruratini 
ham yuzaga keltirmoqda.

Mazkur tadqiqotning maqsadi ish bilan bandlikning ijtimoiy-iqtisodiy mohiyatini nazariy jihatdan yoritish, 
uning an’anaviy va zamonaviy shakllarini tizimlashtirish hamda O‘zbekiston sharoitida samarali bandlikni 
ta’minlashga qaratilgan ilmiy takliflarni ishlab chiqishdan iborat.

M A V Z U G A  O I D  A D A B I Y O T L A R  S H A R H I
Bandlikning nazariy asoslari iqtisodiy ta’limotlar rivojlanishining turli bosqichlarida turlicha talqin qilingan. 

Klassik iqtisodiy maktab vakillari A. Smit va D. Rikardo mehnatni milliy boylikning asosiy manbai deb hisoblagan. 
A. Smit mehnat taqsimoti ixtisoslashuv va unumdorlikni oshirib, iqtisodiy rivojlanish uchun zamin yaratishini 
ko‘rsatgan. Klassik yondashuvda ish haqi hamda mehnatga bo‘lgan talab va taklifning erkin o‘zgarishi mehnat 
bozorida muvozanatni tiklaydi, degan g‘oya ustunlik qiladi.

Neoklassik nazariya bandlik hajmini real ish haqi, mehnat unumdorligi va ish beruvchining foydani 
maksimallashtirishga qaratilgan qarorlari bilan bog‘laydi. Mazkur nazariyaga ko‘ra, korxona qo‘shimcha xodim 
yaratadigan chegaraviy mahsulot qiymati real ish haqiga tenglashguncha ishchi yollaydi:

W/P=MPL,

bu yerda:
W — nominal ish haqi;
P — narxlar darajasi;
W/P — real ish haqi;
MPL — mehnatning chegaraviy mahsuloti.
J.M. Keynes neoklassiklarning mehnat bozori avtomatik ravishda to‘liq bandlikka erishadi, degan 

xulosasiga muqobil yondashuvni ilgari surgan. Uning fikricha, bandlik hajmi samarali talab, investitsiyalar va 
ishlab chiqarish ko‘lami bilan belgilanadi. Yalpi talabning yetarli darajada shakllanishi bandlikni oshirishning 
muhim omillaridan biri hisoblanadi. Shu bois davlat fiskal, pul-kredit va investitsiyaviy vositalar orqali bandlikni 
rag‘batlantirishi muhim ahamiyat kasb etadi.

1	  https://ilostat.ilo.org/methods/concepts-and-definitions/forms-of-work/ 
2	  O‘zbekiston Respublikasining 2020-yil 20-oktabrdagi «Aholi bandligi to‘g‘risida»gi O‘RQ-642-son Qonuni: https://lex.uz/docs/-

5055690 

Inson kapitali nazariyasida T. Schultz va G. Becker ta’lim, malaka hamda sog‘liqni saqlashga yo‘naltirilgan 
xarajatlarni insonning kelajakdagi mehnat unumdorligi va daromadini oshiruvchi investitsiya sifatida baholaydi. 
Ushbu yondashuv bandlikni ish o‘rnining mavjudligi bilangina emas, balki xodim kompetensiyalari va ish 
beruvchi talablarining o‘zaro muvofiqligi bilan ham bog‘laydi.

Institutsional yondashuv vakillari mehnat bozori faoliyatini qonunchilik, mulk huquqi, kasaba uyushmalari, 
mehnat shartnomalari, ijtimoiy normalar hamda davlat institutlari orqali izohlaydi. D. North va O. Williamsonning 
qarashlariga ko‘ra, institutlarning sifati axborot nomutanosibligini hamda transaksion xarajatlarni kamaytirib, 
mehnat munosabatlarining barqarorligini oshirishga xizmat qiladi.

D. Autor texnologik taraqqiyot barcha kasblarni to‘liq yo‘q qilmasligini, balki kasblar tarkibidagi ayrim 
vazifalarni avtomatlashtirishi va mehnat mazmunini o‘zgartirishini asoslaydi. D. Acemoglu va P. Restrepo esa 
avtomatlashtirishning «almashtirish effekti» bilan bir qatorda yangi vazifalar va kasblarni yuzaga keltiruvchi 
«qayta tiklash effekti» ham mavjudligini ta’kidlaydi.

Shunday qilib, nazariy qarashlar evolyutsiyasi bandlikni oddiy daromad manbaidan inson kapitali, 
institutlar, texnologiyalar va ijtimoiy himoya o‘zaro ta’sirlashadigan ko‘p qirrali munosabatga aylantirgan. Bandlik 
ko‘rsatkichlari quyidagi nisbatlar orqali ifodalanadi.

Bandlik darajasi:

bu yerda:
B — band bo‘lgan aholi;
MYA — mehnat yoshidagi aholi.
Ishsizlik darajasi:

bu yerda:
I — ishsizlar soni;
IK — ishchi kuchi.
Ishchi kuchida ishtirok etish darajasi:

Biroq ushbu miqdoriy ko‘rsatkichlar bandlik sifatini to‘liq ifodalamaydi. Shu bois bandlikni baholashda ish 
haqi, mehnat unumdorligi, mehnat sharoitlari, ijtimoiy himoya hamda kasbiy rivojlanish imkoniyatlarini ham 
hisobga olish zarur.

T A D Q I Q O T  M E T O D O L O G I YA S I
Tadqiqotda ilmiy adabiyotlarni tizimli o‘rganish, normativ-huquqiy hujjatlar va xalqaro tashkilotlar 

ma’lumotlarini qiyosiy tahlil qilish usullaridan foydalanildi. Olingan ma’lumotlar ilmiy abstraksiyalash, taqqoslash, 
umumlashtirish, tasniflash hamda mantiqiy tahlil usullari asosida qayta ishlanib, ish bilan bandlikning ijtimoiy-
iqtisodiy mohiyati va asosiy turlari nazariy jihatdan baholandi.

T A H L I L  V A  N A T I J A L A R
Iqtisodiy nuqtai nazardan bandlik mehnat resurslarining tovar va xizmatlar ishlab chiqarishga jalb qilinishini 

ifodalaydi. U ishchi kuchiga bo‘lgan talab va taklifning o‘zaro ta’siri natijasida shakllanadi.
Bandlikning iqtisodiy mazmuni quyidagi funksiyalarda namoyon bo‘ladi:
Ishlab chiqarish funksiyasi. Band bo‘lgan aholining mehnati natijasida yalpi ichki mahsulot va milliy 

daromad yaratiladi. 
Daromad yaratish funksiyasi. Ish haqi, tadbirkorlik daromadi va o‘zini o‘zi band qilishdan olinadigan 

tushumlar uy xo‘jaliklari daromadining asosiy manbasini tashkil etadi. 
Iste’mol talabini shakllantirish funksiyasi. Mehnat daromadlarining o‘sishi tovar va xizmatlarga bo‘lgan 

talabni rag‘batlantiradi. 

Inson kapitalidan foydalanish funksiyasi. Bandlik jarayonida bilim, malaka va tajriba iqtisodiy qiymatga 
aylantiriladi. 

Fiskal funksiya. Rasmiy bandlik daromad solig‘i va ijtimoiy to‘lovlar bazasining kengayishiga xizmat qiladi. 
Innovatsion funksiya. Malakali bandlik yangi texnologiyalarni o‘zlashtirish va innovatsiyalarni ishlab 

chiqarish jarayoniga joriy etishga xizmat qiladi. 
Makroiqtisodiy nuqtai nazardan ishlab chiqarish hajmi bandlik, kapital va texnologiyaga bog‘liq:
Y = A · F(K, L),
bu yerda:
Y — ishlab chiqarish hajmi;
A — texnologik rivojlanish darajasi;
K — kapital;
L — band mehnat resurslari.
Bunda band bo‘lganlar sonining ko‘payishi har doim ham iqtisodiy samaradorlikning ortishini anglatmaydi. 

Agar yangi ish o‘rinlari past unumdorlik, kam daromad va norasmiy mehnat munosabatlari bilan tavsiflansa, 
bandlikning miqdoriy o‘sishi aholi farovonligining mutanosib ravishda oshishiga olib kelmasligi mumkin.

Bandlik insonning jamiyatdagi ijtimoiy mavqeyi, turmush tarzi va kelajakka bo‘lgan ishonchini belgilaydi. 
Uning ijtimoiy mohiyati quyidagilarda namoyon bo‘ladi:

● shaxsning mehnat qilish huquqini ro‘yobga chiqarish; 
● barqaror daromad va munosib turmush darajasini ta’minlash; 
● kambag‘allik va daromadlar tengsizligini qisqartirish; 
● insonning jamiyatga integratsiyalashuvini kuchaytirish; 
● kasbiy va ijodiy salohiyatni rivojlantirish; 
● ijtimoiy begonalashuv va marginalizatsiya xavfini kamaytirish; 
● ijtimoiy sug‘urta va pensiya huquqlarini shakllantirish; 
● oilaviy farovonlik hamda avlodlararo ijtimoiy harakatchanlikni oshirish. 
Demak, bandlik bir vaqtning o‘zida iqtisodiy resurslardan foydalanish shakli va shaxsning jamiyatdagi 

ijtimoiy o‘rnini belgilovchi ijtimoiy-iqtisodiy munosabat hisoblanadi (1-jadval).
1-jadval

Ish bilan bandlik turlarining tasnifi3

Tasniflash mezoni Bandlik turlari Asosiy xususiyati
Qamrov darajasi To‘liq, samarali, maqbul Ishchi kuchidan foydalanish darajasi va sifati

Huquqiy maqomi Rasmiy, norasmiy Mehnat munosabatlarining huquqiy 
rasmiylashtirilishi

Ish vaqti To‘liq vaqtli, to‘liqsiz vaqtli Ish vaqtining belgilangan me’yorga nisbati

Davomiyligi Doimiy, vaqtinchalik, mavsumiy Mehnat munosabatlarining davom etish 
muddati

Ish joyi Korxonada, uyda, masofaviy, mobil Mehnat vazifalarining bajarilish joyi

Bandlik subyekti Yollanma, o‘zini o‘zi band qilish, 
tadbirkorlik Daromad olish va mehnatni tashkil etish usuli

Iqtisodiyot sektori Davlat, xususiy, aralash Ish beruvchining mulk shakli
Faoliyat sohasi Sanoat, qishloq xo‘jaligi, xizmatlar Iqtisodiy faoliyat turi

Barqarorligi Barqaror, beqaror Daromad va ish o‘rnining kafolatlanganlik 
darajasi

Texnologik shakli An’anaviy, masofaviy, platformaviy Raqamli vositalardan foydalanish darajasi

Hududiy xususiyati Mahalliy, ichki migratsion, tashqi 
migratsion Ish joyining yashash hududiga nisbati

Ixtiyoriylik darajasi Ixtiyoriy, majburiy to‘liqsiz Xodimning bandlik shaklini tanlash imkoniyati

Nazariy yondashuvlarning qiyosiy tahlili bandlikning bir-birini to‘ldiruvchi uchta darajasini ajratish imkonini 
beradi:

1. Miqdoriy daraja — band aholining soni va bandlik darajasi. 
2. Tarkibiy daraja — band aholining tarmoqlar, hududlar, kasblar va malaka guruhlari bo‘yicha taqsimlanishi. 
3. Sifat darajasi — mehnat unumdorligi, ish haqi, barqarorlik, xavfsizlik va ijtimoiy himoya. 
Bandlik siyosatini faqat miqdoriy ko‘rsatkichlarga asoslash past unumdorlikka ega va norasmiy ish o‘rinlari 

ulushining ortishiga sabab bo‘lishi mumkin. Shu sababli: «Qancha ish o‘rni yaratildi?» degan savol bilan bir 
qatorda «Qanday sifatdagi ish o‘rni yaratildi?» degan savolga ham javob berish muhim ahamiyat kasb etadi.

3	  Muallif ishlanmasi

Quyidagi takomillashtirilgan mualliflik ta’rifi taklif etiladi:
Ish bilan bandlik — mehnatga layoqatli shaxslarning qonuniy va jamiyat uchun foydali faoliyatda ishtirok 

etishi orqali o‘z inson kapitalini iqtisodiy qiymatga aylantirishi, daromad olishi, ijtimoiy himoya huquqlarini 
shakllantirishi hamda tovar va xizmatlar yaratilishiga hissa qo‘shishini ifodalovchi dinamik ijtimoiy-iqtisodiy 
munosabatlar tizimidir.

Mazkur ta’rifning mavjud yondashuvlardan farqi shundaki, unda:
● bandlikning daromad keltirish xususiyati; 
● inson kapitalini ro‘yobga chiqarish; 
● iqtisodiy qiymat yaratish; 
● faoliyatning qonuniyligi; 
● ijtimoiy himoya; 
munosib mehnat va ijtimoiy foydalilik yagona tizimda birlashtirilgan. 
Bandlik sifatini integral baholash uchun quyidagi konseptual indeksdan foydalanish mumkin:
BSI = w₁U + w₂D + w₃B + w₄IH + w₅KR,
bu yerda:
● BSI — bandlik sifati indeksi; 
● U — mehnat unumdorligi; 
● D — daromadning yetarliligi; 
● B — ish o‘rnining barqarorligi; 
● IH — ijtimoiy himoya bilan qamrov; 
● KR — kasbiy rivojlanish imkoniyati; 
● wᵢ — ko‘rsatkichlarning ekspert yoki statistik usulda aniqlanadigan vaznlari. 
Ushbu yondashuv bandlikning faqat sonini emas, balki uning iqtisodiy va ijtimoiy natijalarini ham baholash 

imkonini beradi.
O‘zbekistonda bandlikni takomillashtirish yo‘nalishlari
O‘zbekistonda bandlikni ta’minlash davlat ijtimoiy-iqtisodiy siyosatining ustuvor yo‘nalishlaridan biridir. 

«Aholi bandligi to‘g‘risida»gi Qonunda kasbga o‘qitish, haq to‘lanadigan jamoat ishlari, tadbirkorlikni qo‘llab-
quvvatlash, subsidiyalar ajratish, o‘zini o‘zi band qilish hamda ishsiz shaxslarni ishga joylashtirish mexanizmlari 
belgilangan.

Bandlik siyosatining samaradorligini oshirish uchun quyidagi chora-tadbirlar taklif etiladi:
1. Bandlik natijalarini sifat ko‘rsatkichlari bilan baholash. Davlat dasturlarida yaratilgan ish o‘rinlari 

soni bilan bir qatorda ularning yashovchanligi, ish haqi, mehnat unumdorligi va ijtimoiy sug‘urta bilan qamrovi 
ham hisobga olinishi kerak. 

2. Norasmiy bandlikni qisqartirishning rag‘batlantiruvchi mexanizmlarini kengaytirish. Soliq va 
ro‘yxatdan o‘tish tartiblarini soddalashtirish hamda ijtimoiy to‘lovlarni moslashuvchan belgilash maqsadga 
muvofiq. 

3. Mehnat bozori axborot tizimini rivojlantirish. Vakansiyalar, ish izlovchilarning ko‘nikmalari va hududiy 
kadrlarga bo‘lgan ehtiyojni yagona raqamli tizim orqali muvofiqlashtirish zarur. 

4. Kasbiy malakalarni prognozlash. Oliy va professional ta’lim buyurtmalarini hududlar hamda 
tarmoqlarning istiqboldagi ehtiyojlariga bog‘lash lozim. 

5. Platformaviy bandlikning huquqiy maqomini aniqlashtirish. Platformalarda faoliyat yurituvchi 
xodimlar uchun baxtsiz hodisalardan sug‘urtalash, pensiya badallari hamda minimal mehnat kafolatlarining 
moslashuvchan modelini joriy etish zarur. 

6. Ayollar va yoshlar bandligini qo‘llab-quvvatlash. Moslashuvchan ish vaqti, masofaviy ish, bolalarni 
parvarishlash xizmatlari hamda raqamli kasblarga o‘qitish dasturlarini kengaytirish zarur. 

7. Hududiy bandlik dasturlarini differensiallashtirish. Har bir hududning demografik, tarmoq va resurs 
salohiyatiga mos bandlik modeli ishlab chiqilishi lozim. 

8. Yuqori unumdor ish o‘rinlarini rag‘batlantirish. Davlat subsidiyalari va imtiyozlarini ish o‘rinlari soniga 
emas, balki mehnat unumdorligi, rasmiy ish haqi hamda texnologik yangilanish natijalariga bog‘lash maqsadga 
muvofiq. 

X U L O S A  V A  T A K L I F L A R
Ish bilan bandlik iqtisodiy resurs sifatidagi ishchi kuchidan foydalanish bilan bir qatorda, insonning daromad 

olishi, kasbiy salohiyatini ro‘yobga chiqarishi va jamiyatga integratsiyalashuvini ta’minlovchi murakkab ijtimoiy-
iqtisodiy munosabatdir.

Tadqiqot asosida quyidagi xulosalar shakllantirildi.

Birinchidan, bandlikning mohiyatini faqat ish o‘rnining mavjudligi bilan cheklash metodologik jihatdan 
yetarli emas. Zamonaviy bandlik konsepsiyasi mehnat unumdorligi, munosib daromad, huquqiy himoya, 
mehnat xavfsizligi va kasbiy rivojlanish kabi muhim jihatlarni ham qamrab olishi lozim.

Ikkinchidan, to‘liq bandlik ish izlayotgan shaxslar uchun ish imkoniyatlarining mavjudligini, samarali bandlik 
mehnat resurslaridan yuqori natijadorlik bilan foydalanishni, maqbul bandlik esa ishchi kuchining tarmoqlar, 
hududlar va kasblar bo‘yicha oqilona taqsimlanishini ifodalaydi.

Uchinchidan, raqamli iqtisodiyot masofaviy, platformaviy, loyihaviy va mustaqil bandlik shakllarining 
rivojlanishiga xizmat qilmoqda. Bunda moslashuvchan bandlik shakllarini rivojlantirish bilan bir qatorda, ijtimoiy 
himoyani yanada mustahkamlash ham muhim ahamiyat kasb etadi.

To‘rtinchidan, norasmiy bandlikni qisqartirishda ma’muriy cheklovlardan ko‘ra, ro‘yxatdan o‘tish, soliqqa 
tortish va ijtimoiy sug‘urtaning qulay hamda manfaatli mexanizmlarini yaratish samaraliroq hisoblanadi.

Beshinchidan, O‘zbekistonda bandlik siyosatining natijadorligini baholashda yaratilgan ish o‘rinlari soni 
bilan bir qatorda, bandlik sifati, mehnat unumdorligi va barqaror daromad mezonlariga bosqichma-bosqich 
o‘tish zarur.

Ish bilan bandlik maqomi ijtimoiy foydali faoliyatda ishtirok etuvchi mehnat resurslarining muayyan qismi 
uchun belgilanadi. Ushbu toifaga daromad olish maqsadida tovarlar ishlab chiqarish va xizmatlar ko‘rsatish 
uchun o‘z ishchi kuchini taklif etuvchi shaxslar, shuningdek, ijtimoiy foydali faoliyatda ishtirok etgan holda 
bevosita pul daromadi keltirmaydigan yoki tovarlar ishlab chiqarish hamda xizmatlar ko‘rsatish bilan bog‘liq 
faoliyatni amalga oshiruvchi aholi guruhlari kiradi.

Ish bilan bandlikning eng muhim xususiyatlariga uning samaradorligi nuqtai nazaridan yiriklashtirilgan 
makrodarajada baho berish zarur. Bunday baholash nafaqat mavjud muammolarni aniqlash, balki ish bilan 
bandlik sohasidagi barqaror rivojlanish tamoyillarini belgilash uchun ham muhim ahamiyatga ega.

Bundan tashqari, ko‘rsatkichlar mazmuni shuni tasdiqlaydiki, ish bilan bandlik nafaqat iqtisodiy ahamiyatga 
ega, balki yaqqol ifodalangan ijtimoiy mazmunga ham ega.

El.Pochta: sq143235@gmail.com

